
1.
Опис на состојбите во областа и дефинирање на проблемот

1.1 Опис на состојбите 

Одредбите од важечкиот Закон за енергетика („Службен весник на Република Македонија“ бр. 16/2011, 136/2011, 79/2013, 164/2013, 41/2014, 151/2014, 33/2015, 192/2015, 215/2015, 6/2016, 53/2016 и 189/2016) се усогласени со вториот пакет директиви и регулативи за енергетика на Европската унија (ЕУ). Република Македонија е држава потписник на Договорот за основање на Енергетската заедница со кој се преземени бројни обврски, меѓу другото и за усогласување на националното законодавство со законодавството на ЕУ. Имено, во јули 2009 година, Европската Унија усвои т.н. трет енергетски пакет (во понатамошниот текст: ТЕП. Овој пакет се состои од две директиви и две регулативи, односно Директивата 2009/72/ ЕЗ на Европскиот парламент и на Советот од 13 јули 2009 за заеднички правила за внатрешниот пазар на електрична енергија, Директивата 2009/73/ ЕЗ на Европскиот парламент и на Советот од 13 јули 2009 за заеднички правила за внатрешниот пазар на природен гас, Регулативата (ЕЗ) бр 714/2009 на Европскиот парламент и на Советот од 13 јули 2009 за условите за пристап до мрежата за прекугранична размена на електрична енергија и Регулативата (ЕЗ) бр 715/2009 на Европскиот парламент и на Советот од 13 јули 2009 за условите за пристап до мрежите за пренос на природен гас. Во Европската Унија, овој закон стапи на сила на 3 март 2011 година.

Овие правни акти се инкорпорирани и во законодавството на Енергетската заедница со Одлуката 2011/02/MC- EnC на Министерскиот Совет на Енергетската заедница од 6 октомври 2011 година за спроведување на Директивата 2009/72/ЕЗ, Директивата 2009/73/ЕЗ, Регулативата (ЕЗ) бр 714/2009 и Регулативата (ЕЗ) бр 715/2009 и за изменување на членовите 11 и 59 од Договорот за основање на Енергетската заедница ("Одлука 2011/02 / MC- EnC")
.  На Одлуката 2011/02/ MC- EnC и претходеше Препораката бр 2010/02/MC- EnC од 24 септември 2010 година од страна на Министерскиот Совет за спроведување на измените на законодавството (acquis communautaire) за енергија.

За ненавремено транспонирање на погоре наведеното законодавство,  Секретаријатот на Енергетската заедница покрена постапка за решавање на спорови и тоа ECS-2/15  и ECS-9/16. 

Во спорот ECS-2/15 примен во Министерството за економија на 10.02.2015 година, Секретаријатот на Енергетската заедница отпочнува постапка за решавање на спор против Република Македонија за неусогласеност со член 33 од Директивата 2009/72/EC за заедничките правила на внатрешен пазар за електрична енергија, во врска со Анекс 1 од Договорот за основање на енергетската заедница. Причина за покренување на овој спор беше донесување на Законот за изменување и дополнување на Законот за енергетика  донесен од Собранието на Република Македонија на 13 октомври 2014 година кој е објавен во „Службен весник на Република Македонија“ бр.151/14) со кој беше уредена фазна либерализација на пазарот на електрична енергија во Република Македонија започнувајќи од  01 јули 2016 година до 01 јули 2020 година, со што всушност се дозволи етапно самостојно учество на пазарот на електрична енергија за компаниите кои го исполнуваат условот за квалификувани потрошувачи според дополнителен критериум во однос на потрошувачката на електрична енергија. 

Во спорот од 13 мај 2016 година, Секретаријатот на Енергетската заедница отвори постапка за решавање на спор ECS-9/16, со образложено барање против Република Македонија и побара од Министерскиот совет на Енергетската заедница дa донесе одлука во согласност со член 91 (1) (а) од Договорот за основање на Енергетската заедница, според кој се утврдува дека Република Македонија не е усогласена со член 6 и член 89 од Договорот за основање на Енергетската заедница како и член 31 (1) и (2) од Одлуката на Министерскиот совет на Енергетската заедница 2011/02/МС-ЕnC. Министерството за економија достави одговор на образложеното барање во оваа постапка. 

На 12 Октомври 2017 година Секретаријатот за Енергетска заедница до Министерскиот совет достави барање дa донесе одлука во согласност со член 92 (1) од Договорот за основање на Енергетската заедница и членовите од 39 до 42 од Процедуралниот акт за решавање на споровите број 2015/04 на Министерскиот совет на Енергетската заедница, според кој се утврдува дека Република Македонија не  успеала да ја имплементира Одлуката на Министерскиот совет 2016/08, која се однесува на спорот ECS-2/15 и соодветно Одлуката на Министерскиот совет 2016/06 која се однесува на спорот и ECS-9/16, и да ги отклони недостатоците утврдени со предметните одлуки, што претставува сериозно и постојано прекршување во смисла на член 92 (1) од Договорот.
1.2
Причини за проблемите кои се предмет на разгледување 
Од погоре наведените причини, следните прашања и предизвици кои се резултат на постоечката правна рамка во областа на енергетиката се меѓу најзначајните кои треба да бидат соодветно регулирани и тоа:

· сите категории на потрошувачи на електрична енергија немаат статус на квалификувани потрошувачи и со тоа немаат право на избор на снабдувач со електрична енергија,

· не постои можност домаќинствата и малите потрошувачи да бидат снабдувани од снабдувач кој има обврска да обезбеди универзална услуга, според цени одобрени од Регулаторната комисија за енергетика,
· производителот на електрична енергија со најголем инсталиран капацитет во Република Македонија (АД ЕЛЕМ) е регулиран и не е доволно приспособен да работи согласно пазарните услови,

· управувањето со правното лице кое врши дејност производство на електрична енергија (АД ЕЛЕМ) и правното лице кое врши пренос на електрична енергија (АД МЕПСО) го врши еден ист субјект (Владата на Република Македонија) поради што не постои ефективна независност, односно постои можност за дискриминаторно однесување на пазарот.,

· учеството на обновливите извори на енергија во вкупното бруто потрошувачка на електрична енергија е зголемено во изминативе години, но непостоењето на дополнителни мерки на финансиска поддршка и поттикнување на производството може да доведе до застој во понатамошниот продор на обновливите извори на енергија.
Исто така, одредбите од важечкиот закон не можат во целост ефективно да разрешат одредени состојби во праксата и да придонесат за остварување на зацртаните стратешки цели во областа на енергетиката.

2. 
Цели на предлог регулативата
· Целосно усогласување со ТЕП на Европската унија, што вклучува:
· сигурно, безбедно и квалитетно снабдување со енергија на потрошувачите во согласност со стратешките определби во областа на енергетиката,

· ефикасен, конкурентен и финансиски одржлив енергетски сектор, заснован на начелата на недискриминација, објективност и транспарентност, кој што обезбедува високо ниво на сигурност во снабдувањето со енергија,

· безбедно, сигурно и ефикасно функционирање, одржување и развој на системите за пренос и дистрибуција на електрична енергија и природен гас, како и системите за дистрибуција на топлинска енергија заради обезбедување на високо ниво на услуги за потребите на корисниците на овие системи,

· примена на воспоставените меѓународно усогласени правила за прекугранична размена на електрична енергија и природен гас, како и соработка на операторите на системите за пренос на електрична енергија и на природен гас со соодветните оператори од другите држави во рамки на организираните облици на соработка на операторите,

· сопственичко раздвојување на операторите на системите за пренос и дистрибуција на електрична енергија и природен гас за да се обезбеди нивното работење да биде независно од интересите на нивните сопственици во вршењето на дејностите што се однесуваат на производство, снабдување и/или трговија со електрична енергија и/или природен гас, 

· исполнување на обврските за обезбедување на јавна услуга на пазарите на енергија, како и ефективна заштита на правата и интересите на корисниците на енергетските системи, заштита на правата на потрошувачите на енергија и особено на ранливите потрошувачи, 

· поттикнување на користењето на енергија од обновливи извори преку соодветни и ефективни финансиски и други мерки за поддршка, заради постигнување на целите на политиката за обновливи извори на енергија и обезбедувањето на сигурност во снабдувањето со енергија, и

· заштита на животната средина и ублажување на климатските промени од негативните влијанија при вршењето на енергетските дејности. 

· Исполнување на обврските кои Република Македонија ги има преземено со потпишувањето и ратификувањето на Договорот за основање на Енергетската заедница,
· Воспоставување ефективен механизам за соработка, меѓусебно известување и координација на активностите во облaста на енергетиката помеѓу надлежните органи на Република Македонија со соодветните институции на Енергетската заедница,
· Промовирање на начелата на ефикасност, транспарентност и недискриминација во именувањето членови, работењето и одлучувањето на Регулаторната комисија за енергетика (РКЕ),
· Воспоставување на ефикасен систем за одлучување по приговори на корисници на енергетски системи и потрошувачи на енергија и разрешување на спорови,
· Поедноставување на учеството на трговците со електрична енергија и природен гас од други земји на пазарите во Република Макeдонија преку регистрација во Регулаторна комисија за енергетика, без прибавување на лиценца,
· Поедноставни постапки за издавање на лиценца за одделни енергетски дејности,
· Дерегулација на производителот на електрична енергија со најголем инсталиран капацитет во Република Македонија (АД ЕЛЕМ) преку постепено намалување на неговите обврски за обезбедување електрична енергија за потребите на универзалниот снабдувач, која отсега ќе ја нуди по нерегулирана цена,
· Се овозможува право за избор за склучување на договор за снабдување според пазарни услови  на пазарот на електрична енергија (по донесување на потребната подзаконска регулатива) кога сите стануваат квалификувани купувачи, односно ќе купуваат електрична енергија или природен гас од производители, снабдувачи или трговци по сопствен избор, освен домаќинствата и малите потрошувачи кои ќе имаат можност да се снабдуваат од снабдувачот кој има обврска да обезбеди универзална услуга,
· Независност во вршењето на различни електроенергетски дејности преку сопственичко раздвојување (unbundling) на производителот на електрична енергија со најголем инсталиран капацитет во Република Македонија и операторот на електропреносниот систем,
· Независност во вршењето на различни електроенергетски дејности кои се вршат од вертикално интегрирани претпријатија преку донесување на програма за усогласеност и назначување на службеник за усогласеност,
· Независност во вршењето на различни дејности во областа на природниот гас преку сопственичко раздвојување на вршителите на дејностите по примерот на раздвојувањето во електроенергетскиот сектор, преку донесување на програма за усогласеност и назначување на службеник за усогласеност,
· Јавен и транспарентен избор на снабдувачот на електрична енергија кој има обврска да обезбеди универзална услуга за снабдување на домаќинствата и малите потрошувачи по цени одобрени од РКЕ, како и снабдувач во краен случај,
· Јавен и транспарентен избор на снабдувачот на природен гас кој има обврска да обезбеди јавна услуга за снабдување со природен гас, како и снабдувач во краен случај,
· Обезбедување на услови за организирање и управување на пазарот на електрична енергија со билатерални договори, организиран пазар и тоа пазар ден однапред и пазар во тековниот ден, и пазар на балансна енергија,
· Поттикнување на производството на електрична енергија од обновливи извори на енергија преку примена на мерки за финансиска поддршка, кои опфаќаат повластени тарифи и премии, при што премиите ќе се доделуваат врз основа на тендерска постапка која вклучува аукција,
· Во делот на топлинска енергија, се наметнува обврска на секој новоизграден објект што се приклучува на системот за дистрибуција на топлинска енергија да има вградено уреди за мерење на локалното распределување на топлинската енергија (калориметри), и
· Се воведува можност на микро и малите претпријатија и домаќинствата да можат да инсталираат фотонапонски постројки за производство на електрична енергија која ќе ја користат за сопствена потрошувачка, а вишокот на произведена електрична енергија да го предадат на системот, односно истото ќе биде допрецизирано со Правилникот за обновливи извори на енергија.
Погоре опишаните цели на законот ќе бидат остварени и преку донесување на подзаконската регулатива, за чие донесување се предвидени посебни рокови, но не подолги од 18 месеци по донесување на законот. Имено, најдоцна во овој период по донесување на законот се очекува да бидат донесени правилници и правила од надлежност на Регулаторната комисија за енергетика кои се неопходни за вршење на регулираните енергетските дејности од областа на енергетиката, како и да се донесат подзаконските акти врз основа на кои ќе се изврши изборот на универзален снабдувач на електрична енергија и снабдувачот со обврска за обезбедување на јавна услуга за природен гас. Истовремено врз основа на донесената соодветна подзаконска регулатива (мрежни правила и правила за пазар), се очекува да се создадат услови за олеснет пристап на мрежите на електрична енергија и природен гас, како и воспоставување и функционирање на организиран пазар на електрична енергија и природен гас, со што треба да се зголеми конкурентноста што последователно треба да доведе до зголемување на квалитетот во снабдувањето со енергенсите и соодветно намалување на цените на истите. Потикнувањето на користење на енергија од обновливи извори на енергија преку изградба на нови електроцентрали кои ќе користат премиуми, е уште еден фактор за зголемување на конкурентноста на пазарот на електрична енергија. Истовремено со подзаконската регулатива ќе се уреди подетално начинот и процедурите за заштита на ранливите категории на потрошувачи, како и можноста за инсталирање на опрема за производство на електрична енергија за сопствена потрошувачка. 
Конечно Република Македонија со донесување на законот и соодветната подзаконска регулатива ќе ги исполни обврските од Договорот за основање на Енергетската заедница, што ќе значи запирање на започнатите постапки за решавање на спорови, поведени од страна на Енергетската заедница.
3.
Можни решенија (опции)

3.1
Опис на решението „не прави ништо“  

Република Македонија има преземено обврски со ратификуваниот Договор за основање на Енергетската заедница да го усогласи своето национално законодавство со ТЕП. Имено, согласно член 6 од Договорот за основање на Енергетската заедница страните треба да ги превземат сите соодветни мерки и активности за да обезбедат исполнување на обврските кои произлегуваат од овој Договор. Исто така страните треба да ги спроведуваат задачите на Енергетската заедница. Страните не треба да превземаат мерки кои ќе го загрозат исполнувањето на целите на овој Договор.

Согласно член 90 од Договорот за основање на Енергетската заедница доколку страна не успее да ги исполни обврските од Договорот во определен период, Секретаријатот на Енергетската заедница, друга страна, или Регулаторниот одбор можат да го покренат ова прашање пред Министерскиот совет. Исто така и приватни лица можат да поднесат жалба до Секретаријатот. 

Со цел да се регулира постапката за разрешување на спорови, Министерскиот совет донесе Процедурален акт за водење на постапката.

Со овој процедурален акт во постапката за разрешување на спорови се воведува прелиминарна постапка со цел да се воспостави фактичка и правна позадина на случајот како и да и се даде можност на страната против која се доставува жалбата да се произнесе. Со прелиминарната процедура се овозможува страната да ги исполни обврските или да ја оправда својата позиција. По одговорот на Отвореното писмо или доколку не е доставен одговор од страната против која е покренат спорот, Секретаријатот може да достави мислење (Reasoned opinion) кое содржи детално и сеопфатно образложение за причините кои што го навеле Секретаријатот да заклучи дека страната не успеала да ги исполни обврските од Договорот. Во мислењето Секретаријатот го наведува и рокот во кој страната за која е констатирано дека ги прекршила одредбите од Договорот, ќе биде повикана да се усогласи со одредбите од Договорот. Мислењето содржи и предлог одлука која треба да биде донесена од Министерскиот совет во согласност со член 91 од Договорот. Секретаријатот може ова прашање да го покрене пред Министерскиот совет. Министерскиот совет ја донесува конечната одлука. 

Согласно член 91 од Договорот, во случај кога постои прекршување на Анекс 1 од Договорот во врска со член 24 од Договорот,  Министерскиот совет одлучува со просто мнозинство.

Согласно член 92 од Договорот доколку Министерскиот совет одреди дека постои сериозно прекршување на обврските од Договорот може да ги суспендира или укине некои од правата од Договорот вклучувајќи суспензија на правото на глас и исклучување од состаноците или од механизмите уредени со Договорот. 

3.2
Опис на можните решенија (опции) за решавање на проблемот

Со донесување на законот се очекува да бидат прекинати постапките против Република Македонија, со оглед на тоа што погоре наведените Директиви и Регулативи се транспонираат со овој закон, со што се очекува да се обезбеди: 
· сигурно, безбедно и квалитетно снабдување со енергија на потрошувачите во согласност со стратешките определби во областа на енергетиката,

· ефикасен, конкурентен и финансиски одржлив енергетски сектор, заснован на начелата на недискриминација, објективност и транспарентност, кој што обезбедува високо ниво на сигурност во снабдувањето со енергија,

· безбедно, сигурно и ефикасно функционирање, одржување и развој на системите за пренос и дистрибуција на електрична енергија и природен гас, како и системите за дистрибуција на топлинска енергија заради обезбедување на високо ниво на услуги за потребите на корисниците на овие системи,

· исполнување на обврските за обезбедување на јавна услуга на пазарите на енергија, како и ефективна заштита на правата и интересите на корисниците на енергетските системи, заштита на правата на потрошувачите на енергија и особено на ранливите потрошувачи, 

· поттикнување на користењето на енергија од обновливи извори преку соодветни и ефективни финансиски и други мерки за поддршка, заради постигнување на целите на политиката за обновливи извори на енергија и обезбедувањето на сигурност во снабдувањето со енергија, и

· заштита на животната средина и ублажување на климатските промени од негативните влијанија при вршењето на енергетските дејности.
Доколку законот и соодветната подзаконска регулатива не бидат донесени, како што е погоре опишано:

- производителот на електрична енергија во Република Македонија со најголем инсталиран капацитет до јули 2020 година ќе има регулирани цени по кои ќе се снабдуваат тарифните потрошувачи. За овој производител е важно час поскоро да отпочне да се прилагодува на ново настанатите пазарни услови во регионот и да отпочне својата енергија да ја нуди на пазарот во Република Македонија и на пазарот во регионот, 

- нема да се воведе на обврската за раздвојување на преносните систем оператори на електрична енергија и природен гас низ постапка за сертификација и назначување на службеник за усогласеност, што од аспект на идни инвеститори ќе значи избегнување на Република Македонија како дестинација за инвестирање од причина што пристапот на мрежите (преносна и дистрибутивна) е тежок и обременет со процедури, а за секоја инвестиција користењето  на електрична енергија, односно природен гас е предуслов за вршење на дејноста и за конкурентни цени на глобалниот пазар и 
- промовирањето на искористувањето на енергија од обновливи извори на енергија преку доделување на повластени тарифи е еден начин за зголемување на домашното производство кој индиректно влијае на нивото на цените на пазарот на електрична енергија во Република Македонија. Можноста за зголемување на квотите за користење на повластени тарифи дополнително би влијаело на цените на електрична енергија. Затоа се оценува дека подобро е да се воведат премиуми како мерки за поддршка, кои нема да користат повластена тарифа, туку електричната енергија би ја продавале по пазарни услови. На овој начин би се подобриле и условите за снабдување на локално ниво.

4. Проценка на влијанијата на регулативата

Можни позитивни и негативни влијанија од секоја од опциите:

4.1 Економски влијанија 

Малите и средните претпријатија, како и домаќинствата ќе имаат право на избор на снабдувач со електрична енергија и природен гас. Тргнувајќи од искуствата на државите кои ја вовеле конкурентноста на пазарот на електрична енергија и пазарот на природен гас, како и на ефектот на секое право на избор, се очекува позитивно влијание (одредено намалување) врз цените што овие категории потрошувачи ќе ја плаќаат за потрошената електричната енергија и природен гас. Износот на истата не може да биде однапред определен бидејќи цените ќе зависат од состојбите на глобалните енергетски пазари , како и од вкупните економски состојби во државата. 

4.2 Фискални влијанија 

Со законот се предвидува можност за доделување на државна помош, односно користење на буџетски средства за: 

· надомест на вршителите на енергетските дејности на кои им е утврдена обврска за обезбедување јавна услуга, која ќе се исплаќа само доколку е утврдено како потребно согласно методологијата подготвена од Регулаторна комисија за енергетика, и доколку истото е во согласност со правилата за државна помош,
· компензација или ексклузивно право на снабдувачот со електрична енергија кој има обврска за обезбедување на универзална услуга, која ќе се исплаќа само доколку е утврдено како потребно согласно методологијата подготвена од Регулаторна комисија за енергетика, и
· доделување на премии за производство на електрична енергија од обновливи извори на енергија чиј износ и/или начин на пресметка се утврдува во подзаконски акт кој го донесува Владата на Република Македонија. Износот на премиите ќе се утврдува на годишно ниво, во зависност од создавање на неопходните предулови за тендерирање на локациите (изработка на планска документација за електраните и за нивните приклучоци, компарирано со економската и финансиката физибилност на локацијата/локациите и  состојбите на цените на регионалниот пазар на електрична енергија од една страна и од друга страна исполнување на обврската преземена со Договорот за основање на Енергетската заедница за зголемување на учеството на енергија произведена од обновливи извори на енергија.
4.3 Социјални влијанија 

Заради спроведување на социјална заштита од енергетска сиромаштија на граѓаните, со законот се предлага Владата до крајот на тековната година, на предлог на Министерството, а по претходно добиено мислење од Регулаторната комисија за енергетика усвојува Програма за заштита на ранливи потрошувачи на енергија за наредната година. Програмата ја изработува Министерството во соработка со министерството надлежно за социјална заштита  и со неа меѓу другото, се утврдуваат: 

· потрошувачите кои спаѓаат во категорија на ранливи потрошувачи,

· мерки што треба да се преземат за заштита на ранливите потрошувачи на енергија, вклучувајќи субвенции за потрошувачка на енергија наменети за домаќинствата кои не се предвидени со програмата за субвенционирање на потрошувачката на енергија согласно прописите за социјална заштита, 

· мерки за заштеда на енергијата и подобрување на енергетската ефикасност, 

· начинот на спроведување на мерките и надлежните органи одговорни за нивно спроведување,

· мерки што ги преземаат операторите на системите за дистрибуција на енергија, 

· мерките што треба да ги презема снабдувачот со обврска за обезбедување на јавна услуга, односно универзална услуга во снабдувањето со енергија, и 

· потребните средства и извори за финансирање. 

Притоа, мерките од годишната програма не смеат да ја нарушат конкуренцијата и да го попречат ефикасното функционирање на пазарите на електрична енергија, природен гас и топлинска енергија и не смеат да доведат до вкрстено субвенционирање на одредени категории потрошувачи. Воедно, Владата на секои две години ќе го известува Секретаријатот на Енергетската заедница за спроведувањето на мерките од годишната програма.
Народниот правобранител на Република Македонија, во својство на енергетски правобранител, ги штити правата и интересите на потрошувачите на електрична енергија, природен гас и топлинска енергија на начин и во постапка утврдена со закон. 
4.4 Влијанија врз животната средина 

При изградбата на новите објекти за производство на енергија и преносни и дистрибутивни системи со законот се бара да бидат исполнети условите од аспект на заштита на животната средина согласно посебните закони. 
Со цел за намалување на негативните ефекти по животната средина од т.н. конвенционални електрани, законот содржи посебна глава која се однесува на прашањата поврзани со користењето на обновливите извори на енергија, при што се уредува подготовка и усвојување на Акционен план за обновливи извори на енергија и изготвување на Извештај за реализација на планот на секои две години. 
Воедно, со цел за масовно користење на обновливите извори на енергија, а од аспект на заштита на животната средина се предвидува можност за производство на електрична енергија од обновливи извори на енергија наменето за сопствена потрошувачка, при што вишокот на произведената енергија се предава во електродистрибутивна мрежа под услови и на начин определени во согласност со овој закон и подзаконската регулатива.  
Согласно потпишаната Повелбата за одржливост во рамки на Самитот на Западен Балкан (WB6), Република Македонија се обврза на воведување пазарно ориентирани механизми за поддршка за промоција на ОИЕ (аукции и повластени премии), кој би се стекнувале на конкурентен и транспарентен начин преку спроведување на јавен тендер со аукција на повластената премија (постепено напуштање на досегашниот механизам-повластени тарифи). Со новиот Закон за енергетика, со кој се транспонира и Директивата 2009/28/ЕC за ОИЕ, се пропишуваат пазарно-ориентирани механизми за поддршка за промовирање на ОИЕ.
4.5
Административни влијанија и трошоци – 

а) трошоци за спроведување 
Со законот се предлага укинување на второстепената собраниска комисија за одлучување по жалби со што се овозможува независна судска постапка во решавање на жалбите по одлуките на РКЕ.

б) трошоци за почитување на регулативата

Обезбедена е техничка помош за имплементација на новиот Закон за енергетика и подзаконските акти кои произлегуваат од законот, од страна на донатори и Секретаријатот за Енергетска заедница. Исто така, производната компанија АД ЕЛЕМ во државна сопственост потпиша Меморандум за разбирање со Секретаријатот на Енергетската заедница со кој ќе обезбеди техничка помош за подобрувањето на нивните капацитети за тргување со електрична енергија и развој на бизнис стратегии за управување со своето производство на електрична енергија и портфолио за тргување со цел да биде конкурентен на пазарот на електрична енергија, при што постепено ќе се овозможи дерегулација на производната цена. Воедно е обезбедена е и техничка помош за институционалната поставеност на пазарот на големо на електрична енергија од страна на Секретаријатот на Енергетската заедница.
5.
Консултации

5.1
Засегнати страни и начин на вклучување

Со цел за подготовка на новиот закон, Владата на Република Македонија на Дваесет и втората седница одржана на 09.08.2017 година по точката Информацијата во врска со формирање на работни групи за подготовка на нацрт текст на нов Закон за енергетика, донесе заклучок со кој се задолжува Министерството за економија во координација со Кабинет на Заменик Претседателот на Владата задолжен за економски прашања, да формира работна група и  по потреба да формира под- работни групи за подготовка на одредбите кои се однесуваат на пазарот на електрична енергија, пазарот на природен гас, топлинска енергија, нафта и нафтени деривати и обновливите извори на енергија со компетентни претставници од министерствата, институции и останатите чинители од енергетскиот сектор.
Со цел за реализација на предметниот заклучок, формирана е Работна група која во соработка со експерти од Секретаријатот на Енергетската заедница отпочна со подготовка на одредбите од законот. 

За целите на изготвување на законот во работата беа вклучени и следните подработни подгрупи со експертска помош од Секретаријатот на Енергетската заедница и УСАИД и тоа:

· Подработна група за одредбите кои се однесуваат на обновливите извори на енергија, со претставници од Кабинет на ЗПВРМ задолжен за економски прашања, Министерство за животна средина и просторно планирање, Регулаторна комисија за енергетика, АД ЕЛЕМ АД МЕПСО, Агенција за енергетика и   МАНУ.  Работната група одржа неколку работни состаноци (06.09.2017, 15.09.2017, 20.09.2017 и 28.11.2017 година).
· Подработна група за одредбите кои се однесуваат на пазарот со природен гас, составена од претставници од Кабинет на ЗПВРМ задолжен за економски прашања, АД ГА-МА Скопје, ЈП Струмица гас, Дирекција за технолошко индустриски развојни зони, ЈП Куманово-Гас, АД ТЕ-ТО, АД МЕР Скопје во државна сопственост, АД Макпетрол-Промгас, Енергетската заедница, Регулаторната комисија за енергетика. Работната група одржа работни состаноци на 12.09.2017 и 30.11.2017 година.

· Подработна група за одредбите кои се однесуваат на пазарот со топлинска енергија, составена од претставници од Кабинетот на ЗПВРМ задолжен за економски прашања, АД БЕГ Скопје, АД ЕЛЕМ енерегетика, АД Скопје Север, АД ТЕ-ТО, Регулаторната комисија за енергетика и претставници од министерството. Работната група одржа работни состаноци на 25.09.2017 и на 1.12.2017 година.
· Подработна група за одредбите кои се однесуваат на пазарот на електрична енергија  составена од претставници од Кабинет на ЗПВРМ задолжен за економски прашања, Регулаторна комисија за енергетика, АД ЕЛЕМ, АД МЕПСО и АД ЕВН. Работната група одржа неколку работни состаноци (04.09.2017, 22.09.2017, 26.09.2017,  06.10.2017 и на 28.11.2017 година. 

· Подработна група за одредбите кои се однесуваат на пазарот на нафта и нафтени деривати  составена од претставници од Кабинет на ЗПВРМ задолжен за економски прашања, Регулаторна комисија за енергетика, АД ОКТА, АД Макпетрол и Лукоил Македонија ДООЕЛ. Работната подгрупа одржа неколку работни состаноци (18.09.2017 и на 01.12.2017 година).
Одржани се јавни расправи по нацрт текстот и тоа на 11, 12 и 13 декември  на кои беа поканети сите вршители на енергетски дејности, стопанските комори во Република Македонија, организациите за заштита на правата на потрошувачите, организации за заштита на животна средина, министерства, државни органи, ЗЕЛС и други. 
5.2
Преглед на добиените и вградените мислења
Во текот на работата на нацрт текстот на законот соодветно се внесени мислењата од претставниците на вклучените институции и компании.  
На 05.12. 2017 година е побарано мислење од следните институции:

· Кабинет на Заменик на претстдателот на Владата на Република Македонија задолжен за економски прашања и координација на економските ресори,

· Секретаријат за европски прашања,

· Министерство за финансии, 

· Министерство за животна средина и просторно планирање,

· Министерство за транспорт и врски,

· Министерство за правда,

· Секретаријат за законодавство,

· Регулаторна комисија за енергетика на Република Македонија, 

· Комисија за заштита на конкуренцијата на Република Македонија, и

· Агенција за енергетика на Република Македонија. 

Во прилог се дадени табели со евиденција за пристигнати мислења од институциите кои доставиле мислења до Министерството за економија, како и забелешки и коментари на текстот на законот  кои се доставени преку електронскиот систем, како и забелешките кои се искажани на јавните расправи. 
5.3
Мислењата кои не биле земени предвид и зошто /
Во табелите се дадени  прегледи и образложенија зошто одделни мислења не биле прифатени. 
6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)

Евидентно е дека Република Македонија има застој во спроведувањето на обврските кои се преземени во согласност со Договорот за основање на Енергетската заедница и тоа од 01.01.2015 година, кога требаше да биде транспониран ТЕП. На подрачјето на усогласување решението кое се предлага за електрична енергија, природен гас и обновливи извори на енергија е во склад со ТЕП, што истовремено треба да придонесе кон создавање на ефикасен, конкурентен и финансиски одржлив енергетски сектор, заснован на начелата на недискриминација, објективност и транспарентност, кој што обезбедува високо ниво на сигурност во снабдувањето со енергија. Во секторот топлинска енергија решенијата кои се предлагаат се принципиелно директно или индиректно поврзани со ЕУ законодавството, имајќи предвид дека топлинската енергија во најголем дел се добива од согорување на природен гас. 
6.2
Ризици во спроведувањето и примената на секое од можните решенија (опции).
ТЕП и целите кои треба да се постигнат со неговата имплементација бараат зајакнат  административен капацитет кој треба да одговори на обврските кои ќе произлезат од законот во смисла на донесување на подзаконската регулатива потребна за имплементација на законот.

6.3
Препорачано решение со образложение 
Со предложеното решение се воспоставува ефективна законска рамка за соработка, меѓусебно известување и координација на активностите на надлежните органи на РМ со соодветните институции на Енергетската заедница, особено во однос на обврските за известување за сигурноста во снабдувањето, координирано постапување во кризни состојби, известување за наметнување и следење на исполнувањето на обврските за обезбедување на јавна и универзална услуга и координирани активности во врска со функционирањето и развојот на регионалните пазари на енергија. Се промовираат начелата на ефикасност, транспарентност и недискриминација во именувањето членови, работењето и одлучувањето на РКЕ, а особено преку:

1) регулирање на пазарите на енергија во РМ преку донесување на прописи и правила во однос на утврдувањето на дозволениот приход, цените и тарифите за регулираните енергетски дејности, условите под кои се врши снабдувањето со енергија, како и одобрувањето на правилата донесени од операторите на соодветните енергетски системи, вклучувајќи го и правото на РКЕ непосредно да нормира доколку оцени дека во овие правила не се соодветно применети начелата на недискриминација, објективност, транспарентност и конкурентност, 

2) следење на состојбите и функционирањето на пазарите на енергија преку обработка на податоци коишто задолжително се доставуваат од учесниците на пазарите на енергија, воспоставување база на податоци потребни за следење на функционирањето на пазарите, подготвка и објавување редовни извештаји, како и можноста, доколку утврди неправилност, РКЕ да донесе одлука со која се наложува преземање на соодветни задолжителни мерки, вклучително и забрана на конкретното однесување на вршител на енергетска дејност, со цел да се обезбеди сигурност во снабдувањето, ефикасно, конкурентно и недискриминаторно функционирање на пазарите на енергија и заштитата на правата на потрошувачите, односно корисниците на енергетските системи, 

3) вршење надзор над работењето на вршителите на регулирани енергетски дејности и на вршителите на енергетски дејносости на кои што им е наметната обврска за обезбедување на универзална односно јавна услуга во согласност со овој закон, како и над спроведувањето на обврските за сопственичко раздвојување на операторите на системите и пристапот на трета страна и приклучувањето на корисниците на соодветните системи,

4) предлагање прекршочни казни до 2%  од вкупниот приход на операторот на систем за пренос или дистрибуција на енергија, доколку не ги спроведе обврските за раздвојување на дејностите, стори повреда на правото за пристап или приклучување или друго дејствие со кое се нарушува конкуренцијата на пазарот на енергија,  

5) остварување на регионална соработка преку учество во работата на соодветни регионални и меѓународни организации и остварување соработка, консултации и размена на информации со Регулаторниот одбор на Енергетската заедница, размена на податоци за пазарите на енергија во рамки на Енергетската заедница, како и склучување договори за соработка со други регулаторни тела заради создавање на конкурентен регионален пазар на енергија и усогласување на законската, регулаторната и техничката рамка,

6) укинување на второстепената комисија за одлучување по жалби основана од Собранието на РМ, со што се овозможува независна судска постапка во решавање на жалбите по одлуките на РКЕ, при што веќе започнатите постапки ќе ги заврши постојниот состав на второстепената комисија, 

7) ефикасен систем за одлучување по приговори на корисници на енергетски системи и потрошувачи на енергија и разрешување на спорови,

8) унапредување на постојниот начин за независно финансирање на работењето на РКЕ преку негово допрецизирање како и законско утврдување на рамката за определување на платите на членовите на РКЕ.

Во делот на топлинска енергија, се наметнува обврска на секој новоизграден објект што се приклучува на системот за дистрибуција на топлинска енергија да има вградено уреди за мерење на локалното распределување на топлинската енергија (калориметри). 

Во делот на обновливите извори на енергија (ОИЕ) транспонирани се одредбите од Директивата на ЕУ за ОИЕ кои се однесуваат на статистички трансфери, заеднички проекти и координација на мерките за поддршка со држави од ЕУ или трети држави. Во однос на мерките за финансиска поддршка за поттикнување на производството од ОИЕ, досегашните повластени (feed-in) тарифи остануваат, но ќе се применуваат само за одредени технологии кои ќе бидат утврдени во Уредбата која ја донесува Владата на Република Македонија. Постојните повластени производители кои користат повластени тарифи како и идните повластени производители кои ќе користат повластени тарифи ќе продолжат да склучуваат договори со операторот на пазарот на електрична енергија и ќе ја продаваат електричната енергија на операторот на пазарот на електрична енергија. Новина е воведувањето на премиите како мерка на поддршка, кои ќе бидат применливи за повеќето технологии и кои ќе се доделуваат врз основа на транспарентна тендерска постапка која вклучува аукција. Средствата за исплати на премии ќе се обезбедуваат од Буџетот на РМ. Министерството за економија ќе се грижи и за реализација на склучените договори со повластените производители кои користат премии. Постапките за доделување премии ќе ги спроведува комисија формирана од Министерот за економија. 

Предложениете решенија треба да ја достигнат крајната цел а тоа е: 

· сигурно, безбедно и квалитетно снабдување со енергија на потрошувачите во согласност со стратешките определби во областа на енергетиката,

· ефикасен, конкурентен и финансиски одржлив енергетски сектор, заснован на начелата на недискриминација, објективност и транспарентност, кој што обезбедува високо ниво на сигурност во снабдувањето со енергија,

· безбедно, сигурно и ефикасно функционирање, одржување и развој на системите за пренос и дистрибуција на електрична енергија и природен гас, како и системите за дистрибуција на топлинска енергија заради обезбедување на високо ниво на услуги за потребите на корисниците на овие системи,

· исполнување на обврските за обезбедување на јавна услуга на пазарите на енергија, како и ефективна заштита на правата и интересите на корисниците на енергетските системи, заштита на правата на потрошувачите на енергија и особено на ранливите потрошувачи, 

· поттикнување на користењето на енергија од обновливи извори преку соодветни и ефективни финансиски и други мерки за поддршка, заради постигнување на целите на политиката за обновливи извори на енергија и обезбедувањето на сигурност во снабдувањето со енергија, и

· заштита на животната средина и ублажување на климатските промени од негативните влијанија при вршењето на енергетските дејности.
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области

не

7.2
Потребни подзаконски акти и рок за нивно донесување

Со законот се предвидува посебен режим за донесување на подзаконските акти, со цел за негова успешна имплементација, со краен рок за донесување на подзаконските прописи кој изнесува 18 месеци по донесување на законот, како што е наведено во преодни и завршни одредби.
Во тек е техничка помош од Секретаријатот на Енергетската заедница која меѓудругото вклучува и обука на вработените во секторот (државни енергетски претпријатија и администрација) за прилагодување  и имплементација на новото законодавство. 
7.3
Органи на државната управа, државни органи и други органи надлежни за спроведување:
· Влада на Република Македонија

· Министерство за економија
· Министерство за транспорт и врски
· Регулаторна Комисија за енергетика

· Комисија за заштита на конкуренцијата на Република Македонија 

· Агенција за  енергетика на Република Македонија

· Државен пазарен инспекторат, и

· Државен инспекторат за техничка инспекција

7.4
Активности за обезбедување на ефикасно спроведување на предлогот на закон

Обезбедена е техничка помош за имплементација на новиот Закон за енергетика и подзаконските акти кои произлегуваат од законот, од страна на донатори и Секретаријатот за Енергетска заедница. 
Во зависност од потребата при донесување на одделни подзаконски акти ќе бидат подготвени анализи со цел дефинирање на одделни прашања во подзаконските акти и за истото ќе се одржат советувања и консултации со приватниот сектор.
8.
Следење и евалуација

8.1 
Начин на следење на спроведувањето 
Се предлага Министерството за економија да врши надзор над спроведувањето на овој закон и прописите донесени врз основа на овој закон, освен над прописите донесени од Регулаторната комисија за енергетика. Министерството ќе врши надзор над работењето на Агенцијата за енергетика и на единиците на локалната самоуправа во спроведувањето на обврските пропишани со овој закон. За спроведување на овие законски обврски Министерството за економија ќе донесува интерен план.
РКЕ се предлага да врши надзор над спроведувањето на одредбите од овој закон што се однесуваат на обврските за раздвојување на операторите на системите и пристапот на трети страни, како и над примената на прописите донесени и одобрени од нејзина страна. Едновремено РКЕ ќе врши мониторинг на работењето на сите вршители на енергетските дејности, поконкретно на обврските утврдени во лиценците. 
Мерките кои може да бидат преземени, како и начинот на вршење на надзорот се подетално опишани со одредбите од законот.
 8.2
Евалуација на ефектите од предлогот на закон и рокови 

Се воспоставува ефективна законска рамка за соработка, меѓусебно известување и координација на активностите на надлежните органи на РМ со соодветните институции на Енергетската заедница, особено во однос на обврските за известување за сигурноста во снабдувањето, координирано постапување во кризни состојби, известување за наметнување и следење на исполнувањето на обврските за обезбедување на јавна и универзална услуга и координирани активности во врска со функционирањето и развојот на регионалните пазари на енергија. Донесувањето на новиот Закон за енергетика ќе  овозможи исполнување на мерките за енергетски реформи, отстранување на главните правни пречки за воспоставување на организирани пазари за енергија.

Датум: 13.03.2018 година                                                                  МИНИСТЕР, 









    Kreshnik Bekteshi  
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:____________                                                                                                   
потпис на министерот 
,

